
春日郊行

西湖八景

作者：徐熥　明

青樓俠氣贈李姬

本作品收錄於《幔亭集 (四庫全書本)/卷13》和《幔亭集/卷13》

仙橋柳色

迎仙橋畔萬條絲，淡蕩春風二月時。

知是踏青歸去晩，幾多游女唱楊枝。

大夢松聲

澄湖瀠繞越王城，十里湖光似鏡平。

怪得寒濤何處起。前山無數亂松聲。

古堞斜陽

百尺髙樓接女墻，猶傳閩越舊封��。

X-GORB Books | zh.wikisource.org | CC BY-SA 4.0 1 / 3



西湖八景

可憐霸業歸何處，惟有寒鴉帶夕陽。

水晶初月

孤山深處水晶宫，畫舸歸來信晩風。

欵乃歌殘天似水，一痕新月上湖東。

荷亭晚唱

虚亭遥跨水中央，五里荷花十里香。

度曲女郎齊拍手，一聲驚散兩鴛鴦。

西禪曉鐘

湖上邀賔卜夜驩，勝遊休問夜漫漫。

天雞呌罷晨星落，猶聽鐘聲出寺殘。

湖心春雨

滉漾平湖影碧空，千重樹色盡朦朧。

春光何處尤堪賞，多是梨花暮雨中。

澄瀾曙鶯

子與風流天下聞，剙來髙閣欲凌雲。

曉鶯不道年華變，猶自聲聲喚使君。

此明朝作品在全世界都属于公有领域，因为作者逝世已经超过100年，且作品于1931年1

月1日之前出版。

